
	1. Ներկայացված նախագիծը բովանդակային առումով գրեթե ամբողջությամբ համապատասխանում է ՀՀ կառավարության 24.08.2017թ. N 1048-Ն որոշմամբ սահմանված` Հայաստանի Հանրապետության տարածքում ակցիզային հարկով հարկման ենթակա ապրանքներ արտադրողներից (տարայավորողներից) ձեռք բերված` ակցիզային հարկով հարկման ենթակա ապրանքները Հայաստանի Հանրապետության տարածքից արտահանելու դեպքում վճարված ակցիզային հարկի գումարների փոխհատուցման կարգին ու ժամկետներին: Ուստի քննարկման ենթակա են այդ նույն կարգավորումներն ակցիզային հարկով հարկման ենթակա ապրանքների ներմուծման համար վճարված ակցիզային հարկի գումարների փոխհատուցման մասով կիրառելու հարցերը:
Միաժամանակ, ՀՀ կառավարության 24.08.2017թ. N 1048-Ն որոշմանը համապատասխան` ակցիզային հարկի գումարների փոխհատուցման ժամանակ գործնականում առաջանում են լուրջ խնդիրներ Հայաստանի Հանրապետության տարածքում ակցիզային հարկով հարկման ենթակա ապրանքներ արտադրողներից (տարայավորողներից) ձեռք բերված և արտահանված ակցիզային հարկով հարկման ենթակա ապրանքների նույնականացման հետ կապված: Ներկայումս այդ խնդիրների լուծման և ինչ-որ չափով առկա ռիսկերը մեղմելու նպատակով որոշ դեպքերում անհրաժեշտություն է առաջանում կատարել լրացուցիչ ճշտումներ: Նկարագրված խնդիրների քանակն ավելանալու է նաև այս գործընթացում: 
Բացի վերը նշվածից, ակցիզային հարկի գումարի փոխհատուցման առաջարկվող մեխանիզմի ընդունման պարագայում կարող են առաջանալ նաև հետևյալ ռիսկերը.
- փոխհատուցումը ստանալուց հետո հարկ վճարողների կողմից նախկինում ներկայացված ներմուծման հարկային կամ մաքսային հայտարարագրերի ճշտումներով պայմանավորված,
- ներմուծումը կարող է իրականացվել մի քանի խմբաքանակով` վճարելով գներից կախված տարբեր ակցիզային հարկի մեծություններ, այնուհետև արտահանված ապրանքները վերագրվեն այն հայտարարագրին (խմբաքանակին), որն ավելի ձեռնտու է: Այսինքն, անհրաժեշտություն է առաջանում իրականացնելու առանձին հաշվառում յուրաքանչյուր հայտարարագրերով հաշվարկված ակցիզային հարկի գումարների մնացորդների մասով,
- հումքի գծով հաշվանցում (պակասեցում) կամ փոխհատուցում կիրառելու մասով հումքի նույնականացման հետ կապված խնդիրներ:
	Ընդունվել է մասնակի:
Հաշվի առնելով այն, որ նախագծով առաջարկվող կարգավորումների պարագայում նույնպես խոսքը վերաբերում է ներմուծման ժամանակ վճարված ակցիզային հարկի գումարների փոխհատուցմանը՝ հայտնում ենք, որ ընդհանուր առմամբ այդ գումարների փոխհատուցման ընթացակարգը նման է ՀՀ կառավարության 2017 թվականի օգոստոսի 24-ի թիվ 1048-Ն որոշման 1-ին կետով սահմանված հավելվածով նախատեսված՝ Հայաստանի Հանրապետության տարածքում ակցիզային հարկով հարկման ենթակա ապրանքներ արտադրողներից կամ տարայավորողներից ձեռք բերված` ակցիզային հարկով հարկման ենթակա ապրանքները Հայաստանի Հանրապետության տարածքից արտահանելու դեպքում վճարված ակցիզային հարկի գումարների փոխհատուցման ընթացակարգին:
Ինչ վերաբերում է ակցիզային հարկի գծով պարտավորությունները ճշտելու դեպքերը նույնպես նախագծի շրջանակներում կարգավորելուն, ապա այդ կապակցությամբ հայտնում ենք, որ մեր կարծիքով նշյալ դեպքերում հարցի լուծում կարող է լինել այն, որ կարգով սահմանվի, որ ճշտումների արդյունքում ակցիզային հարկի գումարները նվազեցնելու դեպքում հարկ վճարողին առաջադրվում է լրացուցիչ հարկային պարտավորություն արդեն իսկ փոխհատուցված ակցիզային հարկի գումարի և ճշտված ակցիզային հարկի գումարի դրական տարբերության չափով, ինչը կարծում ենք նախագծի կարգավորման առարկա չէ և անհրաժեշտ է այդ հարցը կարգավորել Հարկային օրենսգրքով:
Միաժամանակ, նախագծով սահմանվել է, որ այն դեպքերում, երբ ճշտման արդյունքում ավելանում է վճարված ակցիզային հարկի գումարը, հարկ վճարողն իրավունք ունի ընդհանուր սահմանված կարգով հետ ստանալ լրացուցիչ վճարված ակցիզային հարկի գումարները:
Պարզ չէ ապրանքների գներից կախված տարբեր ակցիզային հարկեր վճարելու հետ կապված դիտարկումը, քանի որ ՀՀ հարկային օրենսգրքի 88-րդ հոդվածի համաձայն՝ ակցիզային հարկի դրույքաչափերը հաշվարկվում են ապրանքների քանակի կամ ծավալի նկատմամբ և կախված չեն ապրանքների արժեքից (գներից):
Պարզ չէ նաև հումքի գծով հաշվանցում (պակասեցում) կամ փոխհատուցում կիրառելու մասով հումքի նույնականացման հետ կապված դիտարկումը, քանի որ ներկայացված չեն այն խնդիրները որոնք կարող են առաջանալ: Ընդ որում, հաշվի առնելով այն, որ դրույքաչափերը հաշվարկվում են ապրանքների քանակի կամ ծավալի նկատմամբ, գտնում ենք, որ էական խնդիրներ չեն առաջանա:

	2. Որոշման նախագծի 2-րդ կետով նախատեսվող կարգավորումները հստակեցման ենթակա են, հաշվի առնելով, որ ներմուծված ապրանքները որպես հումք օգտագործելու դեպքում ակցիզային հարկի հաշվանցումները (պակասեցումները) կատարվում են օրենսգրքի 92-րդ հոդվածին համապատասխան: Իսկ եթե այդ ապրանքները ներմուծվում են արտահանելու համար, ապա այդ դեպքում վճարված ակցիզային հարկի գումարները ենթակա են փոխհատուցման օրենսգրքի 101-րդ հոդվածի 3-րդ մասին համապատասխան` Կառավարության որոշմամբ սահմանված կարգով: Եթե այն վերաբերում է ապրանքների ներմուծման համար վճարված ակցիզային հարկի գումարները` որպես ներմուծված հումքի, հաշվանցելու և միաժամանակ, այդ ներմուծված ապրանքների արտահանման դեպքում ներմուծման համար վճարված ակցիզային հարկի գումարները փոխհատուցելու դեպքում հարկային պարտավորությունների հաշվարկմանը, հայտնում ենք, որ այդ հարցերը չեն կարող կարգավորվել Կառավարության որոշմամբ, և հստակ չէ նաև հումքի գծով փոխհատուցված ակցիզային հարկի գումարի և հարկային մարմին ներկայացվող՝ ԱԱՀ-ի և ակցիզային հարկի միասնական հաշվարկով հաշվանցման (պակասեցման) ենթակա ակցիզային հարկի գումարների դրական տարբերության չափով ակցիզային հարկ վճարողին ակցիզային հարկի գծով հարկային պարտավորությունների առաջադրման մեխանիզմը: Հետևաբար` առաջարկում ենք հանել որոշման նախագծի 2-րդ կետը: 
	Ընդունվել է:
Նախագծի 2-րդ կետով առաջարկվող՝ խնդրո առարկա կարգավորումը հանվել է:

	3. Որոշման նախագծի 3-րդ կետի խմբագրությամբ ստացվում է, որ մինչև 01.07.2023թ. դիմումը կարող է ներկայացվել և էլեկտրոնային եղանակով, և թղթային եղանակով, ուստի առաջարկում ենք կետը խմբագրել և նախատեսել, որ ակցիզային հարկի գումարների միասնական հաշվին փոխհատուցման դիմումը ներկայացվի թղթային եղանակով` մինչև էլեկտրոնային եղանակով փաստաթղթերի ընդունման համակարգում էլեկտրոնային եղանակով դիմումի ներկայացման հնարավորության ստեղծումը:
	Ընդունվել է:
Նախագծի 3-րդ կետը խմբագրվել է:

	4. Որոշման նախագծի հավելվածի շարադրանքում առաջարկում ենք հստակեցնել, որ ներմուծված ակցիզային հարկով հարկման ենթակա ապրանքների ներմուծման համար վճարված ակցիզային հարկի գումարները ներմուծողներին ենթակա են փոխհատուցման Հայաստանի Հանրապետության տարածքից «Արտահանում» մաքսային ընթացակարգով արտահանվող` ապրանքի մատակարարման կամ Հայաստանի Հանրապետության տարածքից ԵՏՄ անդամ պետություն արտահանված՝ ԵՏՄ ապրանքի կարգավիճակ ունեցող ապրանքի մատակարարման դեպքում:
	Ընդունվել է:
Նախագծի 1-ին կետով հաստատվող թիվ 1 հավելվածի 1-ին կետում կատարվել է համապատասխան փոփոխություն:

	5. Նախագծի հավելվածի 2-րդ կետով առաջարկվում է ներմուծված ենթաակցիզային ապրանքները Հայաստանի Հանրապետության տարածքից արտահանելու դեպքում հարկ վճարողներին փոխհատուցել այդ արտահանվող ապրանքների համար ներմուծման ժամանակ վճարված ակցիզային հարկի ամբողջ գումարը:
ՀՀ հարկային օրենսգրքի 101-րդ հոդվածի 3-րդ մասի, ակցիզային հարկի գումարի փոխհատուցման կարգը, չափը և ժամկետները սահմանում է ՀՀ կառավարությունը։ Հատկանշական է, որ 24.11.2022թ. ՀՕ-454-Ն օրենքի ընդունման հիմնավորմամբ ներկայացվել է, որ ակցիզային հարկով հարկվող ապրանքների` Հայաստանի Հանրապետություն ներմուծման և հետագայում արտահանման դեպքերում տնտեսավարող սուբյեկտներին կարող է վերադարձվել ներմուծման ժամանակ վճարված ակցիզային հարկի գումարների մի մասը։ Այնինչ, առաջարկվող նախագծով նախատեսվում է փոխհատուցել վճարված ակցիզային հարկն ամբողջությամբ, ինչը, հաշվի առնելով պետական բյուջեի եկամուտների նվազեցման ռիսկերը, համահունչ չէ օրենքի ընդունման համար հիմք հանդիսացող վերը նշված հիմնավորմանը։
Ներմուծման համար վճարված ակցիզային հարկի գումարների որոշակի չափով փոխհատուցում նախատեսելու առաջարկը ներկայացրել ենք նաև օրենքի նախագծի քննարկումների ժամանակ` առաջարկելով նախատեսել, որ Կառավարությունը սահմանում է նաև վերադարձման ենթակա ակցիզային հարկի գումարների չափ` ներկա փուլում սահմանափակելով ներմուծման համար վճարված ակցիզային հարկի գումարների ամբողջությամբ վերադարձման հնարավորությունը: Այդ առաջարկության հիման վրա նախագծում կատարվել է համապատասխան փոփոխություն` Կառավարությանը վերապահելով լիազորող նորմ ակցիզային հարկի փոխհատուցման համար որոշակի չափ սահմանելու մասով: Այդ առաջարկը պայմանավորված է եղել, մասնավորապես, այն հանգամանքով, որ ներմուծված ենթաակցիզային ապրանքների մասով վճարված ակցիզային հարկի գումարի որոշակի մասը չփոխհատուցվի պետական բյուջեից` այդ չփոխհատուցվող գումարները դիտարկելով որպես փոխհատուցում այդ ներմուծումների մասով պետության կողմից կատարված ծախսերի, հաշվի առնելով, որ արտահանվող այդ ապրանքների մասով ամբողջությամբ փոխհատուցվում է նաև ներմուծման համար վճարված ԱԱՀ-ի գումարները:
Ելնելով վերոնշյալից ներմուծման ժամանակ վճարված ակցիզային հարկի ամբողջ գումարի չափով փոխհատուցումը համարում ենք ոչ նպատակահարմար և առաջարկում ենք սահմանել, որ փոխհատուցման ենթակա է ներմուծման ժամանակ վճարված ակցիզային հարկի գումարի 80 տոկոսը:
	Չի ընդունվել:
Հաշվի առնելով այն, որ խոսքը վերաբերում է Հայաստանի Հանրապետությունից արտահանվող ապրանքների մասով վճարված ակցիզային հարկի գումարները վերադարձնելուն՝ առավել նպատակահարմար է համարվել, որ վերադարձվի ներմուծման ժամանակ վճարված ակցիզային հարկի ամբողջ գումարը:
Ինչ վերաբերում է պետական բյուջեի եկամուտների նվազեցման ռիսկերի հետ կապված դիտարկմանը, ապա գտնում ենք, որ այդ ռիսկերը պետք է կառավարվեն վարչարարական միջոցառումների շրջանակում:
Միևնույն ժամանակ, ակնկալվում է, որ ակցիզային հարկով հարկման ենթակա ապրանքների ներմուծմամբ ու հետագա վերաարտահանմամբ զբաղվող տնտեսավարող սուբյեկտներն իրենց գործունեության արդյունքում ՀՀ-ում ձևավորելու են շահութահարկով և եկամտային հարկով հարկման բազաներ և, համապատասխանաբար, հաշվարկելու և կատարելու են այդ հարկային պարտավորությունները:

	6. Ներմուծման ակցիզային հարկի գումարների փոխհատուցման համար որոշման նախագծով նախատեսվող կարգավորումները կիրառելու համար առաջարկում ենք քննարկել և սահմանել համապատասխան ժամկետ` ներմուծված այդ ապրանքների ՀՀ-ից արտահանման համար, և ներմուծման համար վճարված ակցիզային հարկը փոխհատուցել միայն այն դեպքում, երբ ապրանքները կարտահանվեն որոշմամբ սահմանված ժամկետում:
	Չի ընդունվել:
Առաջարկությունը լրացուցիչ քննարկման և հիմնավորման կարիք ունի, քանի որ ներկայացված չեն այն ռիսկերը, որոնք կարող են առաջանալ առաջարկվող սահմանափակումը չնախատեսելու պարագայում:
Բացի այդ, ակցիզային հարկի գումարը միայն որոշակի ժամկետում արտահանելու դեպքում հետ վերադարձնելու կարգավորումներ չեն նախատեսվել նաև Օրենսգրքով, քանի որ արտահանվող ապրանքների մասով ակցիզային հարկի գումարների վերադարձման մասով օրենսդրական փոփոխությունների նպատակը բխում էր ակցիզային հարկի, որպես սպառման հարկի, ընդհանուր տրամաբանությունից: Այս պայմաններում, սահմանված ժամկետից հետո ապրանքներն արտահանելը ուղղակի չի կարող նշանակել, որ այդ ապրանքները սպառվել են ՀՀ-ում:

	7. Որոշման նախագծի հավելվածով սահմանվող դիմումի ձևում, բացի  ԵՏՄ ներմուծման հարկային հայտարարագրի համարից և ամսաթվից, առաջարկում ենք նախատեսել, որ պետք է լրացվի նաև արտահանվող ապրանքի հերթական համարը՝ ԵՏՄ ներմուծման հարկային հայտարարագրում լրացված տողին համապատասխան: Դիմումի ձևում նախատեսել նաև, որ անհրաժեշտության դեպքում հնարավորություն լինի դիմումին կից ներկայացնել նաև այլ անհրաժեշտ փաստաթղթեր:
	Ընդունվել է:
Նախագծով սահմանվող դիմումի ձևում կատարվել են համապատասխան լրացումներ:

	8. Առաջարկում ենք հստակեցնել հավելվածի 9-րդ կետով նախատեսվող կարգավորումները և որ անհամապատասխանություններին է այն վերաբերում, օրինակ, եթե դիմումում սխալ է լրացվել ներմուծման հայտարարագրի համարը կամ ամսաթիվը, ապա պետք է արդյոք ներկայացվի նոր դիմում: 
	Չի ընդունվել:
Պարզ չէ առաջարկության բովանդակությունը: Եթե առաջարկվում է սահմանել բոլոր այն անհամապատասխանությունները, որոնց առկայության դեպքում ՀՀ պետական եկամուտների կոմիտեի կողմից դիմումին ընթացք չպետք է տրվի, ապա գտնում ենք, որ նպատակահարմար չէ և գործնականում կարող է հնարավոր չլինել անհամապատասխանությունների ամբողջական ցանկ սահմանել: 
Ինչ վերաբերում է վճարված ակցիզային հարկի փոխհատուցման դիմումում ներմուծման հայտարարագրի համարը կամ ամսաթիվը սխալ լրացնելուն, ապա հայտնում ենք, որ ՀՀ պետական եկամուտների կոմիտեն այդ մասին պետք է տեղեկացնի հարկ վճարողին, որից հետո հարկ վճարողը պետք է ներկայացնի նոր դիմում:

	9. Հաշվի առնելով, որ ՀՀ կառավարության 05.10.2017թ. N 1257-Ն որոշման N3 հավելվածով Հայաստանի Հանրապետության տարածքից ապրանքի արտահանման դեպքերում հաշվարկային փաստաթղթերը դուրս են գրվում թղթային կրիչով, առաջարկում ենք քննարկել և նախատեսել, որ արտահանվող ապրանքների մատակարարման մասով կազմվող հաշվարկային փաստաթղթում լրացվեն տեղեկություններ ներմուծման հայտարարագրի ամսաթվի և համարի մասին, ինչպես նաև ապրանքների անվանումները, չափման միավորները լրացվեն այդ ապրանքների ներմուծման հայտարարագրերում լրացված անվանումներին և չափման միավորներին համապատասխան:
	Ընդունվել է:
Նախագծում կատարվել է համապատասխան լրացում:


	2. ՀՀ էկոնոմիկայի նախարարություն
	20.02.2023թ.

	
	N 01/1872-2023

	Առաջարկություններ և դիտողություններ չկան:
	Ընդունվել է ի գիտություն:

	3. ՀՀ արդարադատության նախարարություն
	17.04.2023թ.

	
	/27.4/19121-2023

	1. Նախագծի 2-րդ կետով սահմանվում է, որ հումքի գծով սույն որոշմամբ սահմանված կարգի համաձայն փոխհատուցված ակցիզային հարկի գումարի չափով պակասեցվում են ակցիզային հարկի գումարի փաստացի փոխհատուցման օրը ներառող հաշվետու ժամանակաշրջանի համար հարկային մարմին ներկայացվող՝ ԱԱՀ-ի և ակցիզային հարկի միասնական հաշվարկով հաշվանցման (պակասեցման) ենթակա ակցիզային հարկի գումարները: Հումքի գծով փոխհատուցված ակցիզային հարկի գումարի և հարկային մարմին ներկայացվող՝ ԱԱՀ-ի և ակցիզային հարկի միասնական հաշվարկով հաշվանցման (պակասեցման) ենթակա ակցիզային հարկի գումարների դրական տարբերության չափով ակցիզային հարկ վճարողին առաջադրվում են ակցիզային հարկի գծով հարկային պարտավորություններ: Հաշվանցման (պակասեցման) ենթակա ակցիզային հարկի գումարների՝ սույն կետով սահմանված կարգով և ժամկետներում պակասեցում չկատարելը Օրենսգրքի 403-րդ հոդվածի կիրառության իմաստով համարվում է հարկային հաշվարկում հարկի գումարը պակաս ցույց տալ:
Այս առումով գտնում ենք, որ հիշյալ կարգավորման նախատեսումը դուրս է ներկայացված իրավական ակտի կարգավորման առարկայի շրջանակից, քանի որ Նախագծի ընդունման համար հիմք հանդիսացող Հարկային օրենսգրքի 101-րդ հոդվածի 3-րդ մասով ՀՀ կառավարությանը վերապահվում է միայն ակցիզային հարկի գումարի փոխհատուցման կարգը, չափը և ժամկետները սահմանելու լիազորություն: 
Բացի այդ, հարկ է նշել, որ Հարկային օրենսգրքի 92-րդ հոդվածով սահմանված է ակցիզային հարկի հաշվանցումների (պակասեցումների) իրականացման կարգը, ուստի գտնում ենք, որ ներկայացված կառավարության որոշմամբ ակցիզային հարկի հաշվանցումների վերաբերյալ կարգավորումների նախատեսումը, այդ թվում նաև հարկ վճարողին ակցիզային հարկի գծով հարկային պարտավորություններ առաջադրելու վերաբերյալ կարգավորումների նախատեսումը խնդրահարույց է ՀՀ Սահմանադրության 60-րդ հոդվածի  8-րդ մասով սահմանված պահանջների տեսանկյունից, համաձայն որի՝ յուրաքանչյուր ոք պարտավոր է մուծել օրենքին համապատասխան սահմանված հարկեր, տուրքեր, կատարել պետական կամ համայնքային բյուջե մուտքագրվող պարտադիր այլ վճարումներ:
	Ընդունվել է:
Նախագծի 2-րդ կետով առաջարկվող՝ խնդրո առարկա կարգավորումը հանվել է:

	2. Նախագծի 3-րդ կետի համաձայն նախատեսվում է սահմանել, որ մինչև էլեկտրոնային եղանակով փաստաթղթերի ընդունման համակարգում էլեկտրոնային եղանակով դիմումների ներկայացման հնարավորության ստեղծումն ակցիզային հարկի գումարների փոխհատուցման համար դիմումները ներկայացվում են թղթային եղանակով:
Այս առումով հարկ ենք համարում նշել, որ հստակեցման կարիք ունի էլեկտրոնային եղանակով փաստաթղթերի ընդունման համակարգում էլեկտրոնային եղանակով դիմումների ներկայացման հնարավորության ստեղծման ժամկետը, ըստ այդմ՝ նաև դիմումները թղթային եղանակով ներկայացնելու ժամկետը:
	Չի ընդունվել:
Էլեկտրոնային եղանակով փաստաթղթերի ընդունման համակարգում էլեկտրոնային եղանակով դիմումների ներկայացման հնարավորության ստեղծման ժամկետների հարցը անհրաժեշտ է քննարկել ՀՀ պետական եկամուտների կոմիտեի հետ՝ հաշվի առնելով այն, որ նման հնարավորության ստեղծումը պայմանավորված է համապատասխան ծրագրային ապահովման աշխատանքների իրականացմամբ: 

	3. Նախագծին կից ներկայացված հավելվածի 3-րդ կետի համաձայն՝ «Ակցիզային հարկով հարկման ենթակա ապրանքները Հայաստանի Հանրապետության տարածքից արտահանելու դեպքում վճարված ակցիզային հարկի գումարների փոխհատուցման համար ակցիզային հարկով հարկման ենթակա ապրանքներ ներմուծած հարկ վճարողն էլեկտրոնային եղանակով հարկային մարմին է ներկայացնում դիմում` համաձայն N 1 ձևի:»:
Հստակեցման կարիք ունի այն հարցը, թե հարկ վճարողը ակցիզային հարկով հարկման ենթակա ապրանքները ՀՀ տարածքից արտահանելուց առա՞ջ, թե՞ արտահանելուց հետո պետք է ներկայացնի վերոնշյալ դիմումը:
	Չի ընդունվել:
Նախագծի 1-ին կետով սահմանվող՝ հավելվածի 1-ին կետի համաձայն՝ նույն կարգով կարգավորվում են ռեզիդենտ կազմակերպության, անհատ ձեռնարկատիրոջ կողմից «Բաց թողնում՝ ներքին սպառման համար» մաքսային ընթացակարգով կամ ԵՏՄ անդամ պետություններից Հայաստանի Հանրապետության տարածք ԵՏՄ ապրանքի կարգավիճակ ունեցող՝ ակցիզային հարկով հարկման ենթակա ապրանքներ ներմուծելու և նույն հարկ վճարողի կողմից Հայաստանի Հանրապետության տարածքից «Արտահանում» մաքսային ընթացակարգով արտահանվող կամ Հայաստանի Հանրապետության տարածքից ԵՏՄ անդամ պետություն արտահանվող ապրանքների մատակարարման դեպքում արտահանված ապրանքների համար ներմուծման ժամանակ վճարված ակցիզային հարկի գումարները փոխհատուցելու հետ կապված հարաբերությունները:
[bookmark: _GoBack]Այսինքն, ակցիզային հարկի գումարների փոխհատուցման հետ կապված հարաբերությունները ծագում են ապրանքներն արտահանված լինելու պարագայում:
Այս առումով, հայտնում ենք, որ ակցիզային հարկի գումարների փոխհատուցման համար դիմումների ներկայացման պահ ամրագրելու անհրաժեշտությունը բացակայում է:

	4. Նախագծին կից ներկայացված հավելվածի 4-րդ կետի համաձայն՝ «Վճարված ակցիզային հարկի գումարները փոխհատուցվում են հարկ վճարողի կողմից էլեկտրոնային եղանակով ներկայացված դիմումի հիման վրա:»: Միևնույն ժամանակ՝ Նախագծի 3-րդ կետի համաձայն՝ «Մինչև էլեկտրոնային եղանակով փաստաթղթերի ընդունման համակարգում էլեկտրոնային եղանակով դիմումների ներկայացման հնարավորության ստեղծումն ակցիզային հարկի գումարների փոխհատուցման համար դիմումները ներկայացվում են թղթային եղանակով:»: 
Այսպիսով՝ ստացվում է, որ չկա համապատասխան գործիքակազմ՝ մինչև էլեկտրոնային եղանակով դիմումների ներկայացման հնարավորության ստեղծումն ակցիզային հարկի գումարների փոխհատուցման համար, հաշվի առնելով այն հանգամանքը, որ նշված ժամանակահատվածում դիմումները պետք է ներկայացվեն թղթային եղանակով: Նկատի ունենալով վերոգրյալը, գտնում ենք, որ անհրաժեշտ է վերանայել և վերախմբագրել հավելվածի 4-րդ կետը:
	Ընդունվել է:
Նախագծի 1-ին կետով սահմանվող հավելվածի 4-րդ կետում կատարվել են համապատասխան լրացումներ:

	5. Նախագծին կից ներկայացված հավելվածի 8-րդ կետի համաձայն՝ «Ուսումնասիրության արդյունքում անհամապատասխանություններ հայտնաբերելու դեպքում հարկային մարմինը երկու աշխատանքային օրվա ընթացքում հարկ վճարողին գրավոր տեղեկացնում է անհամապատասխանությունների մասին», իսկ 9-րդ կետի համաձայն՝ «Անհամապատասխանությունները վերացնելուց հետո հարկ վճարողին վճարված ակցիզային հարկի գումարների փոխհատուցումն իրականացվում է սույն կարգին համապատասխան:»:
Այս առումով գտնում ենք, որ անհրաժեշտ է սահմանել անհամապատասխանությունները վերացնելու և դիմումը կրկին ներկայացնելու ժամկետ՝ որպեսզի հարկ վճարողները ի վիճակի լինեն դրսևորելու համապատասխան վարքագիծ:
	Չի ընդունվել:
Նախագծի 1-ին կետով սահմանվող հավելվածի՝
· 8-րդ կետի համաձայն՝ ուսումնասիրության արդյունքում անհամապատասխանություններ հայտնաբերելու դեպքում հարկային մարմինը երկու աշխատանքային օրվա ընթացքում հարկ վճարողին գրավոր տեղեկացնում է անհամապատասխանությունների մասին,
· 9-րդ կետի համաձայն՝ անհամապատասխանությունները վերացնելուց հետո հարկ վճարողին վճարված ակցիզային հարկի գումարների փոխհատուցումն իրականացվում է նույն կարգին համապատասխան:
Այս առումով, հայտնում ենք, որ ակցիզային հարկի փոխհատուցման՝ նախագծով առաջարկվող ընթացակարգն այն է, որ անհամապատասխանություններ հայտնաբերելու դեպքում և դրանք վերացնելուց հետո ակցիզային հարկի գումարների փոխհատուցման համար հարկ վճարողը պետք է ներկայացնի նոր դիմում:
Հետևաբար՝ գտնում ենք, որ անհամապատասխանությունները վերացնելու ժամկետներ սահմանելու անհրաժեշտությունը բացակայում է: Ավելին, նման ժամկետ սահմանելը կարող է խնդրահարույց լինել, քանի որ գործնականում օբյեկտիվ պատճառներով հարկ վճարողները հնարավոր է չկարողանան այդ ժամկետում վերացնել անհամապատասխանությունները և այդ պարագայում հարց կառաջանա, թե ինչպես պետք է փոխհատուցվեն ակցիզային հարկի գումարները:

	Հայաստանի Հանրապետության կառավարության 2017 թվականի հոկտեմբերի 5-ի N 1257-Ն որոշման մեջ լրացում կատարելու մասին»» Հայաստանի Հանրապետության կառավարության որոշման նախագծի վերաբերյալ հայտնում ենք հետևյալը.
Նախագծի 1-ին կետով լրացվող պարբերությունը անհրաժեշտ է համարակալել՝ նկատի ունենալով «Նորմատիվ իրավական ակտերի մասին» օրենքի 14-րդ հոդվածի 5-րդ մասը, ըստ որի՝ «Ենթաօրենսդրական նորմատիվ իրավական ակտերում դրույթները շարադրվում են հերթական համար ունեցող կետերի տեսքով: Կետերը կարող են բաժանվել միայն համարակալված ենթակետերի, իսկ ենթակետերը` միայն համարակալված պարբերությունների: Կետերը համարակալվում են արաբական թվանշաններով, որոնք տեքստից բաժանվում են միջակետով: Ենթակետերը համարակալվում են արաբական թվանշաններով, որոնք տեքստից բաժանվում են փակագծով: Պարբերությունները համարակալվում են հայերենի այբուբենի փոքրատառերով, որոնք տեքստից բաժանվում են միջակետով:»:
	Ընդունվել է ի գիտություն:
Հայաստանի Հանրապետության կառավարության 2017 թվականի հոկտեմբերի 5-ի N 1257-Ն որոշման մեջ լրացում կատարելու մասին» ՀՀ կառավարության որոշման նախագծով առաջարկվող կարգավորումը առաջարկվում է սահմանել «Ռեզիդենտ կազմակերպության կամ անհատ ձեռնարկատիրոջ կողմից Հայաստանի Հանրապետություն ներմուծված ակցիզային հարկով հարկման ենթակա ապրանքները արտահանելու դեպքերում վճարված ակցիզային հարկի գումարի փոխհատուցման կարգը, չափը և ժամկետները սահմանելու մասին» ՀՀ կառավարության որոշման նախագծով:



